
FRANCIS JAMMES, OLERKARI NATURAZALEA 
Aurten betetzen dira berrogetamar urte 

Francis Jammes poeta naturazalea hil zela. 

Gutik dakite ordea Jammesek zenbat maite 

zuen Euskal Herria. Pirineo Garaiko Tour-

nay hirian sortua zen, baina urte batzuk 

Biarnoko Orthez-en bizi ondorean Hazpar-

nera etorri zen eta hemen bizi 1938an hil 

arte. 

Bere egoitza zuen Azparneko Eihartzea 

deritzan etxea, gaur egun, museo gisa ja-

rria da. Zeren, Frantzia guzian ez ezik mun-

du zabalean ere ospe handia eman zioten, 

besteak beste, Clara d'Ellébeuse elebe-

rriak eta Les Géorgiques crétiennes poe-

mak. 

Bere gaztaroan Natura zale eta Andre 

Guide-ren adiskidea zen, baina Paul Clau-

del-ek eragin handia izan zuen beregan eta 

katoliko zintzo bihurtu zen. 

Hala ere, bere gaztarotikako naturaleza 

zaletasunak ez zuen mugarik eta maite zi-

tuen abereak gizakiak adina. Horien artean, 

astoari eskaini zizkion poemak oso ezagu-

nak dira. Eta, parte batean hala zion: 

Makila eskuan bidez-bide abiatu-

ko naiz, bidatza zabaletatik, nere 

lagun astoei esateko: "Francis 

Jammes naiz eta paradisura noa 

zeren ez bai da inpernurik Jainko 

onaren erresuman". 

Eta, esango diet: "Zatozte, zeruko 

lagun eztiok, abere gaixo maiteok 

zuon belarri hegaztada zakarrez 

euliak kolpez astinduz eta er-

leak..." 

Aita Inda Belokeko Beneditarren abata-

ren ustez, F. Jammes-ek astoari egin ziz-

kion poesiak Juan Ramón Jiménez-engan 

bere eragina izan zuten eta hortik Platero 

y yo idaztearen etorria. 

Eta, nola ez, Bidasoa inguru hau biziki 

maite zuen. Horregatik, bere poemetan 

aipatua da. Nonbait, gogoko zuen Hen-

daiako Broca ostatuan egotaldiak egitea, 

eta atsegin zitzaion Hondarribiko arrantzale 

giroa, bere pasealekuetarik bat San Pedro 

kalea zehar Faro alderako bidea bai zen. 

Hortarako bazuen beste arrazoirik ere. Bere 

bi alaba Damas de Saint-Maur ikastetxean 

zituen. 

Bere obretarik, Les Robinsons basque 

eta Le Mariage basque ditu gureganako 

maitasuna agertzen dutenetarik aipagarrie-

nak. 

Bidasoa aldeko lili txanbellinak, bertako 

kresal usaia,... zein maitagarriak ziren Fran-

cis Jammes bezalako Natura zalearentzat. 

Gaztaroan poeta naturalista ez ezik na-

turista ere izanak, ikus daitakenez, bere ka-

tolikotasunean ere joera hori kutsaturik ze-

raman. Lapurdin, egunsentiak berak zekar-

kion argi berriarekin gaztetako txertoareki-

koa eta zenbait poema ditu horren lekuko. 

Hara Les Géorgiques chrétiennes-ko adi-

bide bat: 

Zoriontsua hura, hegaztada ke-

mentsuz, kanta argitsu gorenetara 

lasai abia ahal duena. 

Biziaz boga eta erraz ulertu lilien 

hizkuntza eta gauza isilena. 

Baztertzen zituen Natura libertatearen 

ukatzaile iduritzen zitzaizkionak eta keme-

nez kantatzen agertuko zuen: 

Nik ez dut jarriko ziliziorik gerrian 

zeren Jainkoarentzat iraingarri da 

haragia torturatzea. 

Nere bihotzak emakumeak hauta-

tuko bukaera gabeko Anjelusean. 

Nik ez ditut miresten gona arrez 

estaltzen direnak, edertasuna es-

kutatzea Jainkoa iraintzeko de-

nez. 

Bere "gogozain" zuen Paul Claudel jau-

nari apenaz egin zioten graziarik poema 

horiek eta gutun gogorra idatzi zion, poesia 

erromantiko arinez naturismoa nahasi zue-

lako. Gainera Jainkoaren iraingarri zer zen 

adieraziz. 

Orthez-go Association Francis Jammes 

delakoa ospakizunen prestakuntzan ari de-

nez eta ekainaren 15etik irailaren 15era 

Hazparneko Eihartzea etxeekartzea legez-

ko iduritu zaigu. Juan San Martin 

Francis Jammes Ramiro Arrueren 

irudian. (Hazparne, 1936) 


